
ТӨРИЙН БЭЛГЭ ТЭМДГИЙН ТУХАЙ ХУУЛЬД
НЭМЭЛТ, ӨӨРЧЛӨЛТ ОРУУЛАХ ТУХАЙ ХУУЛИЙН ТӨСЛИЙН
ХЭРЭГЦЭЭ, ШААРДЛАГЫГ УРЬДЧИЛАН ТАНДАН СУДАЛСАН ТАЙЛАН
Нэг. Судалгааны зорилго, арга зүй, хамрах хүрээ
Энэхүү урьдчилан тандан судалгааны зорилго нь Төрийн бэлгэ тэмдгийн тухай хуульд ерөнхий боловсролын сургуулийг төрийн далбааг түр хугацаанд мандуулах газрын хүрээнд нэмэх тухай хуулийн төслийн хэрэгцээ, шаардлагыг тодорхойлох, Үндсэн хууль болон бусад хууль тогтоомжид нийцэх эсэхийг урьдчилан үнэлэх, асуудлыг хууль тогтоомжоор зохицуулах шаардлагатай эсэх талаар зөвлөмж гаргахад оршино.
Хоёр. Асуудалд дүн шинжилгээ хийсэн байдал
Монгол Улсын Үндсэн хуулийн Арванхоёрдугаар зүйлийн 1 дэх хэсэгт “Монгол Улсын тусгаар тогтнол, бүрэн эрхт байдлын бэлгэ тэмдэг нь Төрийн сүлд, туг, далбаа, тамга, дуулал мөн.”, 2 дахь хэсэгт “Төрийн сүлд, туг, далбаа, дуулал нь Монголын ард түмний түүхэн уламжлал, хүсэл тэмүүлэл, эв нэгдэл, шударга ёс, цог хийморийг илэрхийлнэ.” гэж тус тус заасан бөгөөд төрийн бэлгэ тэмдгийг үндэсний эв нэгдэл, төрт ёсны уламжлал, иргэний ухамсрын үнэт илэрхийлэл болохыг Үндсэн хуулиар баталгаажуулсан байна.
Төрийн бэлгэ тэмдгийн тухай хуулийн 13 дугаар зүйлд төрийн далбааг байнга болон түр хугацаагаар мандуулах байршлыг, 25 дугаар зүйлд иргэн, өрх, аж ахуйн нэгж, байгууллага төрийн бэлгэ тэмдгийг дээдлэн хэрэглэх эрх чөлөөг тус тус зохицуулсан боловч Ерөнхий боловсролын сургуулийг төрийн далбааг мандуулах газрын хүрээнд тусгайлан нэрлээгүй байна.
Боловсролын ерөнхий хуулийн 14 дугаар зүйлийн 4.1 дэх хэсэгт заасан бүх түвшний боловсролын сургалтын хөтөлбөрт монголын түүх, монгол хэл, уран зохиол, үндэсний бичиг, соёл, үндэсний өв уламжлал, зан заншил, эх оронч сэтгэлгээ, төлөвшлийг тусгаж, боловсролын сургалтын байгууллага өмчийн хэлбэр харгалзахгүй хэрэгжүүлэхээр хуульчилсан. Иймд сургуулийн орчинд Төрийн бэлгэ тэмдгийг хүндэтгэн хэрэглэх зохицуулалт нь боловсролын зорилго, хүмүүжлийн бодлоготой шууд уялдаж байна.
Одоогийн нөхцөлд зарим сургууль төрийн далбааг байнга мандуулж, дотоод журамдаа тусгасан байхад зарим нь зөвхөн ёслол, тэмдэглэлт өдөр ашиглаж байгаа нь хэрэглээний жигд бус байдал үүсгэж байна. Энэ нь төрийн бэлгэ тэмдгийг дээдлэх хандлага, сургуулийн хүмүүжлийн орчны тогтвортой байдалд нөлөөлөх эрсдэлтэй.
Гурав. Асуудлыг үүсгэж буй шалтгаан
 Ерөнхий боловсролын сургуулийг төрийн далбааг түр хугацаанд мандуулах газрын бүрэлдэхүүнд хуульд тодорхой нэрлээгүйгээс шалтгаалан хэрэгжилт сургууль бүрд харилцан адилгүй байна.
	Төрийн бэлгэ тэмдгийг дээдлэх, эх оронч үзэл, иргэний хариуцлага төлөвшүүлэх бодлого боловсролын салбарт хуульчлагдсан боловч түүнийг өдөр тутмын сургуулийн орчинд хэрэгжүүлэх суурь хэм хэмжээ дутмаг байна.
	Төрийн болон хувийн хэвшлийн сургуулиудын хэрэглээний ойлголт, дотоод зохион байгуулалт өөр өөр байгаагаас нэгдмэл стандарт, нийтлэг дадал бүрдээгүй байна.

Дөрөв. Асуудлыг хууль тогтоомжоор зохицуулах шаардлага
Хууль тогтоомжийн тухай хуулийн 13 дугаар зүйлийн 2.2 дахь хэсэгт заасан тухайн асуудлыг хууль тогтоомжоор зохицуулах шаардлагатай эсэхийг тодорхойлохоор заасан. Судалгааны дүнд ерөнхий боловсролын сургуулийн орчинд төрийн далбааг нэг мөр, түр хичээлийн жилийн хугацаанд нэг мөр хүндэтгэлтэй хэрэглэх эрх зүйн суурийг хуулийн түвшинд тогтоох шаардлага байна гэж үзэв.
Зөвхөн зөвлөмж, дотоод журамд “Ерөнхий боловсролын сургууль” гэж тусгах нь бүх сургуульд ижил үйлчлэх эрх зүйн баталгаатай үндэс бүрдүүлэхэд хангалтгүй юм. Бэлгэ тэмдгийн тухай хуульд төрийн далбааг түр хугацаанд мандуулах гэсэн зохицуулалтын хүрээнд “Ерөнхий боловсролын сургуульд хичээл, сургалтын үйл ажиллагаа явагдаж байгаа хугацаанд Төрийн далбааг түр хугацаагаар мандуулна” нэмэлт тусгаснаар хэрэгжилтийн нийтлэг эрх зүйн суурь бүрдэнэ. далбааг байрлуулах хэлбэр, хугацаа, аюулгүй байдал, арчилгаа, зохион байгуулалт зэрэг нарийвчилсан асуудлыг холбогдох журам, аргачлалаар уян хатан зохицуулах боломжтой болно.
Тав. Гадаад улсын зохицуулалтын харьцуулсан шинжилгээ
	Улсын загвар
	Гол зохицуулалт
	Монгол Улсад хэрэгжүүлэх боломж

	Франц
	Сургуулийн фасад болон анги танхимд төрийн далбааг байнга байршуулж, өдөр тутам харагдах орчныг бүрдүүлдэг боловч өдөр бүр ёслол үйлдэхийг албаддаггүй.
	Монгол Улсад хамгийн нийцтэй суурь загвар. Хуулиар сургуульд төрийн далбааг байнга мандуулах эрх зүйн үндсийг тогтоож, өдөр тутмын хэт хатуу ёслолын шаардлага тавихгүй хэрэгжүүлэх боломжтой.

	Австрали (Викториа)
	Төрийн далбааг сургуулийн өдөр тутмын ажиллагаанд ашиглахыг зөвшөөрч, хэрэгжилтийг протокол, удирдамж, сургуулийн зохион байгуулалттай уялдуулдаг.
	Хуульд ерөнхий үндсийг тогтоогоод, хэрэгжилтийн нарийвчилсан журмыг боловсролын асуудал эрхэлсэн байгууллагын хамтарсан удирдамжаар зохицуулахад тохиромжтой.

	Сингапур
	Үндэсний бэлгэ тэмдгийг хатуу хориглох хэлбэрээр бус, үндэсний бахархал, иргэний боловсролын хүрээнд зөв зохистой ашиглуулахад чиглэсэн эрх зүйн орчныг бүрдүүлсэн.
	Хуулийн зорилгыг эх оронч үзэл, иргэний ухамсар төлөвшүүлэхтэй холбож, сургалтын агуулга, хүмүүжлийн үйл ажиллагаатай уялдуулахад тохиромжтой.

	Филиппин
	Долоо хоног бүрийн тогтмол ёслол, далбаа мандуулах ба буулгах ажиллагааг хуульчилж, боловсролын байгууллагад заавал мөрдүүлдэг.
	Монгол Улсад тэмдэглэлт өдөр, хичээлийн жилийн нээлт, хаалт, улсын хэмжээний ёслолын үед хэрэглэх хөнгөн хувилбарыг дараагийн шатны журмаар тусгах боломжтой.


Парламентын судалгаа, хөгжлийн хүрээлэнгийн 2026 оны мэдээлэл,лавлагаанаас үзэхэд олон улс төрийн далбааг сургуулийн орчинд хэрэглэх асуудлыг суурь хууль болон боловсролын салбарын журам, удирдамжаар хослуулан зохицуулж байна.


Зургаа. Зохицуулалтын хувилбар, эерэг ба сөрөг тал
Дээрх харьцуулсан судалгаанаас үзэхэд Монгол Улсын хувьд Францын “байнгын харагдах орчин бүрдүүлэх” загвар, Австралийн “удирдамжаар хэрэгжүүлэх” загвар, Сингапурын “иргэний боловсролтой уялдуулах” загварын хослол илүү оновчтой байна. Харин Филиппиний долоо хоног бүрийн заавал ёслол үйлдэх загварыг бүхэлд нь хуулбарлахын оронд зөвхөн тэмдэглэлт болон сургуулийн онцгой тохиолдолд хэрэглэх зохицуулалтыг журмаар тусгах нь Монгол Улсын боловсролын байгууллагын хэрэгжилтийн бодит нөхцөлд илүү нийцнэ.
	Хувилбар
	Агуулга
	Эерэг тал
	Сөрөг тал

	1
	Одоо байгаа зохицуулалтыг хэвээр үлдээх
	Нэмэлт зардалгүй.
	Хэрэгжилт сургууль бүрд жигд бус хэвээр үлдэнэ.

	2
	Хуулийн 13 дугаар зүйлийн 2 дахь хэсэгт ерөнхий боловсролын сургууль гэж тусгах
	Нэг мөр суурь зохицуулалт бий болно; хэт нарийвчилсан албадлага үүсгэхгүй.
	Хэрэгжилтийн журам, тайлбар дагалдан шаардлагатай.

	3
	Зөвхөн журам, зөвлөмжөөр зохицуулах
	Хурдан хэрэгжүүлэх боломжтой.
	Хуулийн суурь тодорхой бус тул нийтлэг мөрдөлт сул байна.



Дээрхээс Хувилбар 2 буюу Төрийн бэлгэ тэмдгийн тухай хуулийн 13 дугаар зүйлийн 2 дэх хэсэгт  “Ерөнхий боловсролын сургуульд хичээл, сургалтын үйл ажиллагаа явагдаж байгаа хугацаанд Төрийн далбааг мандуулна.”Төрийн далбааг түр хугацаагаар мандуулах газрын хүрээнд нэмэх хувилбар нь хамгийн оновчтой гэж дүгнэв. Энэ нь хууль тогтоомжийн түвшинд суурь хэм хэмжээг тогтоож, харин хэрэгжилтийн нарийвчилсан асуудлыг журамаар уян хатан зохицуулах боломжийг үлдээнэ.
Долоо. Урьдчилсан үр нөлөөний үнэлгээ
7.1. Хүний эрхэд үзүүлэх үр нөлөө
Энэхүү зохицуулалт нь ялгаварлан гадуурхах шинж агуулаагүй бөгөөд төрийн болон хувийн хэвшлийн ерөнхий боловсролын сургуулиудад ижил үйлчилнэ. Зохицуулалтын зорилго нь суралцагчдад нийтлэг үнэт зүйл, иргэний хариуцлага, төрийн бэлгэ тэмдгийг дээдлэх ухамсар төлөвшүүлэхэд чиглэж байгаа тул хүний эрхийн суурь зарчимтай зөрчилдөхгүй.
7.2. Эдийн засгийн үр нөлөө
Хуулийн төсөл нь шинэ байгууллага байгуулах, орон тоо нэмэх агуулгагүй. Үндсэн зардал нь сургуулийн орчинд төрийн далбаа байрлуулахтай холбоотой нэг удаагийн эсхүл бага хэмжээний зохион байгуулалтын шинжтэй байх бөгөөд улсын төсөвт дарамт учруулахгүй гэж үзэж байна.
7.3. Нийгмийн үр нөлөө
Сургуулийн орчинд төрийн далбааг хичээл, сургалтын үйл ажиллагаа явагдаж байгаа хугацаанд тогтмол хүндэтгэлтэй хэрэглэх нь суралцагчдад үндэсний бахархал, эх оронч үзэл, нийтийн дэг журам, хүндэтгэлийн соёлыг төлөвшүүлэхэд эерэг нөлөө үзүүлэх боломжтой. Мөн сургуулийн хүмүүжлийн орчинд нийтлэг үнэт зүйлсийг бэхжүүлэх ач холбогдолтой.
7.4. Байгаль орчинд үзүүлэх үр нөлөө
Энэхүү зохицуулалт нь байгаль орчинд шууд сөрөг нөлөө үзүүлэх шинжгүй болно.
Найм. Хууль тогтоомжтой нийцлийн дүгнэлт
Судалгааны дүнд энэхүү хуулийн төсөл нь Монгол Улсын Үндсэн хуулийн Арванхоёрдугаар зүйлд заасан төрийн бэлгэ тэмдгийн агуулга, үнэ цэнийг бодит амьдралд хэрэгжүүлэх зорилготой бөгөөд Төрийн бэлгэ тэмдгийн тухай хууль болон Боловсролын ерөнхий хуулийн зорилт, үзэл санаатай нийцэж байна.
Ес. Ерөнхий дүгнэлт, зөвлөмж
Урьдчилан тандан судалгааны үр дүнд Төрийн бэлгэ тэмдгийн тухай хуульд ерөнхий боловсролын сургуульд хичээл, сургалтын үйл ажиллагаа явагдаж байгаа хугацаанд Төрийн далбааг түр хугацаагаар мандуулах зохицуулалтыг нэмж тусгах хуулийн төсөл боловсруулах хэрэгцээ, шаардлага байна гэж дүгнэв.
Иймд дараах арга хэмжээг авч хэрэгжүүлэх нь зүйтэй. 
Үүнд:
1. Төрийн бэлгэ тэмдгийн тухай хуулийн 13 дугаар зүйлийн 2 дахь хэсэгт “ерөнхий боловсролын сургуульд хичээл, сургалтын үйл ажиллагаа явагдаж байгаа хугацаанд Төрийн далбааг түр хугацаагаар мандуулна” гэсэн нэмэлт оруулах;
2. Хуулийн төсөл батлагдсаны дараа хэрэгжилтийг нэг мөр хангах зорилгоор боловсролын асуудал эрхэлсэн төрийн захиргааны төв байгууллага болон холбогдох байгууллагууд хамтран зөвлөмж, аргачлал боловсруулах;
3. Хуулийн төслийн хамт зардлын товч тооцоо болон хэрэгжилтийн шилжилтийн хугацааны талаарх тайлбар, үндэслэлийг дагалдуулан боловсруулах.

